Årsmelding 2010 Lesja historielag 
Året 2010 hadde historielaget 146 medlemmer. 

Årsmøtet 
Årsmøtet vart halde på biblioteket, Lesja skule 17. mars 2010 med 23 medlemmer tilstades. Leiaren Bengt Flagestad ynskte velkomen og leia møtet. Innkalling og sakliste vart godkjent.

Årsmeldinga vart lese av leiaren og godkjent. Regnskapet vart gjennomgått av kasseraren og godkjent.

Val 
Valet vart leia av leiaren i laget da ingen frå valkomiteen møtte. Styret: Geir Nordset hadde sagt frå seg attval og går ut av styret. Ny i styret vart Arnfinn Sønstebø. Styremedlemmer som stod på val var: Odd Reidar Hole, Bjørg Einbu. Begge vart attvald. Medlemmer som ikkje stod på val var Bengt Flagestad, Rigmor Slettum, Gerd Bergene, Tor Einbu. Bengt Flagestad vart attvald som leiar. Vara til styret: Ove Nørstegård og Hans Morken vart attvald. 

I valkomiteen står frå tidlegare Rigmor Slettum, Håvard Hole Nestande, Hans Morken. Odd Dalum vart vald som varamedlem. Revisorar: Attval på Nils Bøe og Arne Mohn som medlemmer, Torbjørg Utgård og Ingvill Tøndevoldshagen vart vald som varamedlemmer.

Skriftnemd: Tor Einbu, leiar/redaktør, Aud Einbu, Anne Marie Lien Sønstebø, Odd Reidar Hole, Hans Enstad. Kasserer og årsskrift-bokhaldar er Sigmund Kolstad.

Leiaren Bengt Flagestad takka Geir Nordset for mangeårig arbeid i styret. Han orienterte òg om planane for bru og kultur- og naturstig ved Lorkverna. Arnfinn Engen fortale om og viste bilde frå skysstasjonar i dalen før møtet starta.

Andre saker

Det har vore fem styremøte i 2010, 18 saker er handsama.

Styremedlemmer i Lesja Bygdemuseum er Bjørg Einbu og Bengt Flagestad. Vara er Odd Reidar Hole og Gerd Bergene.

Økonomi: Laget har for tida noko anstrengt økonomi. I kasse og bank har vi  kr 41.159.-.   

Lorkverna: I 2010 skreiv kring 2800 gjestar seg inn i gjesteboka på Lorkverna. Mange av desse fekk omvising rundt på anlegget. På vekedagar, frå ca. 20. juni til 20. august, var kverna bemanna med ein person frå laget. Mjøl vart male og seld, og graut og kaffe servert. Styret er glade for det gode besøkstalet.

Vi har hatt fem omgangar med kolbrenning og jernblestring. Kvar gong med dugnad ein dag, før arrangementet. Over 400 timars dugnadsinnsats er lagt ned, 23 personar har delteke. I mai/juni 2010 arrangerte vi eit kurs med sikte på å få med nye medarbeidarar på Lorkverna. Kurset gjekk over to helger, og var støtta av Oppland Fylkeskommune med kr 10.000,-.  Det viser seg at det ikkje er lett å rekruttere nytt mannskap, mange hegnar om fritida si, pensjonistar har det meir travelt enn nokon gong. Vadmålstampa vart prøvd av Husflidslaget i Lesja på eit arrangement. Det vart prøvd med vassdrift på blåsebelgen til jernblesteret, dette arbeidet held fram til sommaren. 

Ein ny natur- og kulturstig på nordsida av Lora er under planlegging. Bru over Lora må byggast, vi arbeider med finansieringa. På nordsida finst fleire verdfulle kulturminne.

Markdagar: Det har vore to markdagar, ein under Markens grøde, til Vetaberget på Lesjaskog, rundt 30-40 deltok. Seinare på hausten var ein markdag med mindre deltaking, frå Årbogen gjennom Svartdalen til Reindølsbrua og retur.

Jonsokfeiring ved Lorkverna har blitt ein tradisjon. Siste året var det kring 100 personar som møtte fram ved bålet og vart traktert med underhaldning, kaffe og bakst.
Olsokfeiringa: Historielaget var vertsskap for olsokfeiringa på Bygdetunet, vel hundre personar benka seg ute.  Anna Jorunn Avdem foredrog over emnet ”Tradisjon i norske bygder, - fest eller pest?” (trykt i årboka 2010). Med seg hadde ho sonen Jostein Avdem Fretland som framførte ein slått i gamal og ”ny” tradisjon. Lora trio hadde musikkinnslag under programet. Etter programmet vart det traktert med kaffe og mat, og praten gjekk livleg i festlyden. Sjå meir i årsskriftet.

Årboka 2010 inneheldt som vanleg mange gode artiklar om ulike emne. Nemnast kan artiklar om krigsvåren 1940, om arbeidet i religiøse organisasjonar og om Hopestemnet. Dette i lag med mykje anna godt stoff. Årsskriftet for 2009 vart utseld (opplag 600), og nytt opplag vart opptrykt. Dette viser at nyare historie sel godt, og vi ber folk om å skrive historie dei sjølv har opplevd.  

Anna: Halvtekkja (gapahuken) ved Lorfossen er ferdig, med benkar, ein do, gjerde m.v. Ein stig er planert opp den bratte randen.

-Ein film med materiale frå Lesja og Dovre er under planlegging. Tor Alvheim frå Otta skal lage han, og han er interessert i eldre filmopptak frå bygdene. Om nokon veit om slik kan nokon i styret kontaktast.

-Bakstjernboka er under arbeid, Bjørg Nordset skriv boka. Mange bakstjern er fotografert. Gudbrandsdalsmusea skal etterkvart overta denne dokumentasjonen mot betaling.

-Under Markens Grøde på Lesjaskog og Lesja deltok historielaget med kunnskapskonkurranse, gamle bruksgjenstandar under plakaten ”Ka e’ ditta?”.

Lesja, 8. mars 2011.

